
Dzél 9. Dzysô móm ùrodzënë (abò ò kùńszce kònwersacji z trzëlatnym dzeckã) 

 

czyta: Anielka Makurat  

Wastnô Magdalena Kropidłowska Wama òpòwié ò tim, jak hewò knôpi nie znają sã na módze,  

a môłé dzôtczi są wiele chitrzészé òd dozdrzeniałëch. A przë leżnoscë ò mòji roczëznie, 

skłôdanim żëczbów i dôwanim darënków. Chto dôwô brzëdczi zëmòwi szal òb lato? 

czyta: Magdalena Kropidłowska  

Wczora bëłë mòje ùrodzënë. Bëło nadzwëkòwò, nie zdrzącë na pòczątk, ten nie béł za baro ùdałi. 

Mój roczëznowi bal cygnął sã bez całi dzéń. Leno nié doma, a w dzałkòwim ògródkù. Doma nie 

bëłobë placu dlô jaż tëli gòsców. A w ògródkù nicht nikòmù nie mdze sã krącył pòd nogama – 

ani Dzecë Dozdrzeniałim, ani Dozdrzeniałi Dzecóm, z wëjimkã przëtrôfkù z òdebranim wòdë. 

Dozdrzeniałi mielë swój stół za latnym dómkã, a më przed dómkã. To bëło baro fëjn rozdzelenié. 

 Mëma ùpiekła sernik, babkã i młodzowi kùch. Tata narobił baro wiele nôrozmajitszich 

sztulów. Bëła téż òranżada i bąbelwòda. Òranżada bëła przesmacznô, tą razą czerwònô. Knôpi 

ùznelë, że bąbelwòda nie nadôwô sã do picô, za to nadô sã do czegòs jinégò. W jedny chwilë 

Pioterk wëlôł całą szklónkã ti wòdë na Pawła i dopiérkù zaczął sã bëlny szpòrt. Wszëtcë sã 

zaczãlë pòlewac, leno przë tim zrobiło sã kąsk za głosno i zeza dómkù przënëkôł Tata. Wzął 

nama wszëtczé bùdle z bąbelwòdą i nawrzeszczôł na nas. Że téż ti Dozdrzeniałi wiedno mùszą 

zepsëc rozegracjã w nôlepszim sztóce! Bąbelwòda òsoblëwò sã nadôwa, bò nie wëswini 

òbleczeniô, nie je klejącô, a do te i tak nicht nie chcôł ji pic. Òranżada do taczi zabawë sã nie 

nadôwô, kò szkòda bë bëło jã zmarnowac. Szło bë jesz wząc wòdã z łónka, ale łónk, jak na złosc, 

je za dómkã, tam gdze zabôwielë sã Dozdrzeniałi.  

 Më przëszlë kąsk rëchli do ògródka, żebë jô zdążëła narwac pòtrôwnic dlô swòjich Gòscy. 

Czedë jô zbiérała pòtrôwnice, naszła mie ùdba z tima stołama – jeden przed, a drëdżi za dómkã. 

A za czim Dozdrzeniałi mają wcyg zdrzec, co më wëstwôrzómë. Dërch mają na nas òkò,  

a pòtemù abò wrzeszczą, abò sã smieją. 

 Czedë jô mëła pòtrôwnice, przëszedł Paùel ze swòjima Rodzëcama i Karólkã. Pół gòdzënë 

rëchli! Bëło mie czësto bële jak, bò jô nie zdążëła òbléc szëkòwny sëczenczi, jaką mia jem 

przërëchtowóné specjalno na mòjã roczëznã. W swòjich lómpach jô wëzdrza dëcht za niczim. 

Paùel mùszôł ùdawac, że nie widzy tëch szôtorów na mòjim krzebce. Nacygóm je blós tedë, czej 

robiã w ògródkù. Pòdszedł do mnie z kwiôtkama, rzekł, że żëczi mie wiele szczescégò i chcôł mie 

dac kùsa. Jô sã sta czerwònô, bò zdrzelë na nas wszëtcë Rodzëce. Nié, nie doczekają sã taczégò 

widzawiszcza. Jô sã skrãtno ùsënãła. 

  

 



 

 

– Do kùsa nadstôwiô sã lice abò lëpë, a nié nos! – zakrziknął Paùel. 

 Rozmieje sã, że wszëtcë zaczãlë sã smiôc, a nôgłosni rzechòtôł mój Tata. Jakô jô bëła złô,  

a Paùel baro ze se rôd. Przeniewiérca!  

 Jô ùcekła do dómku i kùreszce sã przezeblokła. Mòja nowô różewô sëczenka przedstôwia 

sã baro fëjn. Mëma ùczosa mnie i związa włosë różewima szléfkama w ògónczi. Na nogach jô mia 

różewé sandałczi. 

 Paùel jakòs nijak nie béł zadowòlony z megò wëzdrzatkù. 

 – Cëż to za dżidżowatô farwka? – skrzëwił sã. 

 – Të sã na módze nie znajesz – cësnãłam zëmno i z wëszëzną. – Różewi je baro módny. 

 – Mòże westrzód swinków i môłëch dzecątków. Ni ma co, bãdã mùszôł przëwëknąc.  

Òbrëszëc jô sã nie zdążëła, bò przëszła Dorota. Ju òd wrotków wrzeszczała: 

 – Ale të môsz nad pòdzyw widzałą sëczenkã! Nômódniészi fasón! Gdze të jã kùpiła? 

Leno słowa „fasón” jô nie rozmia. Trzeba bãdze zazdrzec do słowarza cëzëch wërazów  

i sprawdzëc, cëż òno òznôczô. 

 Karólkòwi na naszim ògródkù baro sã ùwidzało. Chòdzył so stegnama i òbzérôł wszëtczé 

kwiatë, krzaczczi i drzewka. Nijak nie chcôł sã bawic z nama, za to mòjégò Tatã wëpitiwôł  

na rozmajité ôrtë.  

 – Co to je? A jakô to farwa? A czemù to tu je? 

Tata cerplëwò òdpòwiôdôł, że to je stół, a to jabłónka. Stół je biôłi, a jabłónka brunô i zelonô. 

Stół je do te, żebë na nim stawiac jedzenié, a jabłónka do te, żebë na ni rosłë jabka.  

 Narôz Karólk dotkł paluszkã wiertarczi, jaką Tata rëchli pòłożił przed dómkã i nie zdążił 

schowac, nim przëszlë Gòsce.  

 – A co to je? 

Tata ju miôł dosc bezùstôwnëch pitaniów Karólka. Wiedzôł, jak to mdze dali szło – Karólk bãdze 

pitôł, jaczi farwë je wiertarka i na co òna je.  

 – Nie wiém – rzekł Tata i miôł nôdzejã, że terô Karólk dô mù pòkù. 

A Karólk baro sã rozredôł. 

 – Nie wiész? To je wieltalka! Wieltalka! Òna lobi dzulë! Zalô pòkôżã, jak zlobic dzulã!  

 – Nie pòkôżesz, bò zarô jã schòwiã – Tata béł richtich złi. – Mùszã jic do jednégò 

człowieka, móm z nim wôżną sprawã do załatwieniô, Karólkù. 

 Taczim szëkã Tata ùcekł, a Karólk zaczął Mëmie òpòwiadac ò nowim mieszkanim. 

 – Bãdã tam miôł swòjã jizbã. A w ti jizbie bãdą pòlëce i łóżeczkò. 

 – A co bãdze na pòlëcach? 

 – Na pòlëcach bãdą mieszkałë mòje zabôwczi. 

 – Twój misz téż? 

Karólk sã zastanowił. 

 

 



 

 

 – Nié, misz bãdze spôł w mòjim łóżeczkù. 

 – To zabôwczi bãdą mieszkałë na pòlëcë bez misza? – pitała Mëma dali. 

 – Ale gdze tam, zabôwczi nie mieszkają – dërno scwierdzył Karólk. 

Takô je kôrbiónka z Karólkã. Nót je wcyg ùważac co sã gôdô, tegò doznelë sã ju dëcht wszëtcë  

w mòji Rodzënie. Paùel mô z nim niéletczé żëcé. Karólk bezùstónkù skarżi na Paùela. Jô czedës 

zazwòniła, bë jem brëkòwa pòżëczëc ksążkã. W słëchùlce jô ùczëła Karólka, a ten zarô rzekł,  

że Paùel doma je, ale wszëtczim kôzôł gadac, że gò ni ma. To doch mòże w głowã zańc, jak sã mô 

taczégò młodszégò brata! Ale w Karólkù je téż wiele dobrégò. Je smiészny i słodczi,  

a i Dozdrzeniałim òd czasu do czasu pòkôże, że jemù sã téż nôleżi ùwôżanié. 

 Mój roczëznowi bal béł nadzwëkòwi. Do jedzeniô bëłë smaczné kùchë i sztule, më 

dokazywelë, wiele wlazło, òpòwiôdelë so szpòrtë i rozmajité przëtrôfczi, kąsk nawet na trôwie 

pòtańcowelë. Szczescym nicht niczegò nie pòtrãptôł, chòc mój Tata co jaczis czas sprôwdzôł,  

czë nicht nie skôcze pò marchewkach, cëbùlach i salôtach. Ale jakòs nicht nie chcôł mù ti ùcechë 

zrobic, żebë na nas wrzeszczôł. Kò prôwdą je, na pòczątkù zrobił szpëtôczel, czedë më sã 

pòléwelë wiôldżi wôrtnotë bąbelwòdą. Ale to béł jediny jiwer. Jak na ùrodzënë, béł pò prôwdze 

spòkój.  

 Jem dosta téż fëjn darënczi. Leno jeden prezent do niczegò sã nie przëdô – zëmòwi szal, 

jaczi jô dosta òd Cotczi. Widzôł to chto, żebë dawac kòmùs w darënkù zëmòwi szal òb lato? 

Zresztą cëż to je za darënk? To Rodzëce są òd kùpianiô szalów, kùrtków, bótów i sëczenków.  

Tak czegòs nijak sã nie kùpiô na ùrodzënë czë mionowi dzéń, a leno tedë, czej dzeckò wërosce  

ze stôrëch rzeczi. Równak nijak ni mògã pòjąc, jak mòże wërosc ze szala. I tegò prawie żałujã,  

bò nen szal je òsoblëwò brzëdczi. A na ùrodzënë to sã dzeckù kùpiô cekawé ksążczi, zabôwczi, 

mòdele do sklejaniô, aùtka, elektrisz ze sztreką, pamiãtniczi, nalepczi, wazónczi, balónë, 

pliszewé misze i jiné zwierzątka, pôcórczi, kartczi, lizôczi, bómczi i szokòladë. Mëma jakòs wiele 

z tëch rzeczi, co jem wëpisa, nie lëdô, a òsoblëwò lizôków, wazónków i pôcórków. Pòwiôdô,  

że lizôczi to farwioné swiństwò, a wazónczi to kicz i sedlëna kùrzu. Nie wiém, co òznôczô słowò 

„kicz”, ale gwës nick bëlnégò. 

 Wa bë gwës chca wiedzec, czë wierszokleta w roczëznowim darënkù dôł mie swój dokôz. 

Wejle jo, nie zabéł. Ale wësłôł gò pòcztą. Mòże tej wcale nie béł rôczony? A mòże miôł strach,  

że òstónie rozpòznóny? 

 

Dzysô ùrodzënë  

  Naszi Balbinë. 

  Niech w sercu Balbinczi 

  Mdą miłé wspòminczi. 

 

 



 

 

czyta: Anielka Makurat  

A jaczé darënczi Wa lubita? Jak Wa sã ju dozna, nastałë cepłé dnie. A jak przëchôdô cepło, 

nadchôdają latné ferie.  

 


